
APEL PËR PAQE  
 
 
Të brengosur thellë për veprimet represive dhe agresive të Qeverisë së Kosovës dhe sjelljen e 
forcave speciale të policisë në veri të Kosovës, të cilat mund të eskalojnë deri në pasoja të 
paparashikueshme për paqen dhe sigurinë e qytetarëve dhe të cenojnë mundësinë e pajtimit 
dhe bashkëjetesën mes shqiptarëve dhe serbëve në këto treva;  
 
Duke dënuar çdo lloj të dhunës ndaj qytetarëve, gazetarëve dhe pjesëtarëve të forcave të 
sigurisë në ngjarjet e fundit, dhe duke theksuar se problemet politike nuk mund dhe nuk 
guxohet të zgjidhen përmes veprimeve policore por me dialog konstruktiv në tryezën e 
bisedimeve; 
 
Të mësuar nga leksionet përgjatë historisë që aparati institucional nën kontrollin e një 
komuniteti etnik nuk mund dhe nuk duhet të udhëheqë jetën e komuniteteve të tjera etnike 
sepse demokracia në shoqëritë post-konfliktuale shumetnike nënkupton ndarjen e pushtetit 
dhe të përgjegjësisë, si dhe respektimin e të drejtave dhe lirive të njeriut, e assesi sjelljen 
agresive të organeve të sigurisë dhe pushtetit publik të shumicës ndaj pakicave; 
  
Duke theksuar se bashkëjetesa mes shqiptarëve dhe serbëve mund të ndërtohet vetëm mbi 
marrëdhëniet e mirëbesimit dhe respektimit të ndërsjellë, e jo mbi represion, dhunë e 
dehumanizim të cilave populli serb po u nënshtrohet çdo ditë, si përmes deklaratave të 
zyrtarëve më të lartë, ashtu edhe përmes raportimeve të një pjese të mediave dhe fushatave 
negative në mediat sociale;   
 
Duke apeluar që serbët në Kosovë, si komunitet por edhe pjesëtarët e tij, çdo ditë po i 
nënshtrohen përpjekjeve për delegjitimim, dehumanizim, etiketim dhe kriminalizim në 
paraqitjet publike të zyrtarëve të qeverisë, por edhe në takimet me përfaqësuesit 
ndërkombëtarë, duke i paraqitur qëndrimet legjitime të komunitetit serb në Kosovë si të 
instrumentalizuara nga ana e qeverisë së Serbisë me të cilat dëshirojnë të vënë në lajthim 
partnerët ndërkombëtarë dhe publikun.  
 
Duke theksuar se demokracia nuk ndërtohet me zgjedhje në kontejnerë, dhe me bartës të 
funksioneve publike që nuk kanë legjitimitet në popull, por që kanë për synim që me fuqinë e 
armëve dhe represionit policor të qeverisin qytetarët e një komuniteti tjetër etnik;  
 
Duke nënvizuar se qeverisja e mirë dhe sundimi i ligjit nuk janë e njëjta gjë – derisa në pyetjen 
për sundimin  e ligjit mund të përgjigjet edhe inteligjenca artificiale, qeverisja e mirë është një 
proces shumë më i ndërlikuar, më delikat i cili kërkon talent për lidership;  
 
Duke parë që qeveria e Kosovës dhe institucionet e saj i shkelin çdo ditë të drejtat e popullit 
serb të garantuara me Kushtetutë, nuk i zbatojnë vendimet e Gjykatës Kushtetuese e as 
obligimet e marra nga procesi i dialogut me Serbinë;  
 
Të vendosur për të qëndruar dhe jetuar me dinjitet në këto hapësirat, në bashkëjetesë dhe 
respekt të ndërsjellë me shqiptarët dhe komunitetet e tjera etnike, por edhe krenar për veten, 
historinë tonë, kishën, trashëgiminë kulturore dhe fetare; 



 
Duke dashur të besojmë në sinqeritetin e fjalëve të përfaqësuesve të bashkësisë 
ndërkombëtare, veçanërisht të atyre të Bashkimit Evropian dhe vendeve të Kuintit të cilat e 
kanë shprehur mbështetjen për multietnicitet dhe bashkëjetesë paqësore mes komuniteteve 
etnike në Kosovë; 
 
Ne, përfaqësuesit e komunitetit serbë nga të gjitha anët e Kosovës, të nënshkruar më poshtë, 
jemi unik në kërkesat e paraqitura të cilat ua drejtojmë përfaqësuesve të Bashkimit Evropian, 
Shteteve të Bashkuara të Amerikës, Gjermanisë, Francës, Italisë dhe Britanisë së Madhe sepse 
besojmë që vetëm ata mund ta ruajnë paqen në Kosovë dhe të ushtrojnë presion vendimtar 
në Qeverinë e Albin Kurtit për të zbatuar masat e paraqitura më poshtë të cilat janë të 
domosdoshme në mënyrë që të ruhet paqja dhe për t’u krijuar kushtet për zbatimin e 
Marrëveshjes së nënshkruar rishtazi për normalizim: 
 

• Tërheqja e të gjitha njësive speciale të policisë nga veriu i Kosovës sepse prania e tyre 
është në kundërshtim me nenet 128 dhe 61 të Kushtetutës së Kosovës dhe Pikën 9 të 
Marrëveshjes së Brukselit të vitit 2013. Sjellja e këtyre policëve nxit frikë dhe 
shqetësim në mesin e banorëve lokal dhe përbën kërcënim për paqen, ndërsa 
mungesa e reagimit ndaj dislokimit joligjor të tyre në veri të Kosovës, ndaj marrjes me 
dhunë dhe të kundërligjshme të tokës, ka dërguar mesazh të gabuar që lejohet 
militarizimi i kësaj hapësire;  
 

• Largimi nga ndërtesat komunale dhe objektet tjera publike të qendrave administrative 
në veri të Kosovës i përfaqësuesve politikë të shqiptarëve të Kosovës të cilët nuk kanë 
legjitimitet demokratik për të përfaqësuar komunitetet lokale në ato mjedise, dhe 
sigurimi i qasjes së papenguar për zyrtarët ekzistues të administratës lokale në zyrat e 
tyre deri në organizimin e zgjedhjeve të reja;   

 
• Dislokimi i njësive të KFOR-it dhe EULEX-it në veri të Kosovës me qëllim të ruajtjes së 

paqes deri në momentin e kthimit të pakusht të serbëve lokal në polici, që duhet të 
përfshijë edhe garanci të fuqishme për respektimin e autorizimeve specifike të 
Drejtorisë Rajonale të Policisë – Veri të cilat janë të përkufizuara me Marrëveshjen e 
Brukselit e të cilat janë shfuqizuar me vendime të qeverisë së Kosovës në fund të vitit 
2021; 
 

• Zbatimi i nenit 7 të Marrëveshjes për normalizim me të cilin garantohet e drejta për 
vetë-menaxhim në komunitetet serbe në Kosovë dhe formalizimin e statusit të Kishës 
ortodokse serbe; 
 

• Formimi i Bashkësisë së komunave me shumicë serbe në përputhje me Marrëveshjen 
e Brukselit të vitit 2013 dhe Parimet e përgjithshme për formimin e Bashkësisë së 
komunave me shumicë serbe të vitit 2015;  
 

• Pas përshtatjes së kuadrit ligjor me qëllim të formimit të Bashkësisë, të organizohen 
zgjedhjet demokratike në komunat në veri të Kosovës dhe të krijohen kushtet për 
kthim të papengueshëm dhe të pakusht të serbëve në institucione;  
 



• Zbatimi i vendimit të Gjykatës Kushtetuese të majit të vitit 2016 me të cilin vërtetohet 
pronësia e manastirit të Deçanit mbi 24 hektarëve të tokës; 
 

• Zgjidhja e rasteve të sulmeve ndaj serbëve dhe pronës së tyre, përfshirë shpronësimin 
e kundërligjshëm të tokës, incidentet e fundit në të cilat është përdorur arma e zjarrit 
nga pjesëtari i shërbimit të sigurisë së Kosovës, si dhe forcimi i masave të sigurisë në 
mjediset serbe në Kosovë;  
 

• Ndërprerja e demonizimit të popullit serb në paraqitjet publike të Presidentes së 
Kosovës, Kryeministrit të Kosovës dhe zyrtarëve të tjerë të qeverisë nga radhët e 
komunitetit shqiptar. 

 
Ju të cilët e keni njohur pavarësinë e Kosovës me premtimin që do të ndërtohet një shoqëri 
multietnike dhe demokratike, dhe të cilët për vite me radhë keni punuar në afirmimin e 
pavarësisë së saj, keni obligim historik dhe moral ndaj fatit të popullit serb që jeton në këto 
hapësira. E ardhmja jonë varet nga vendosmëria juaj, nga shpejtësia e veprimit tuaj varet 
ruajtja e paqes në Kosovë. Historia do t’i mbajë mend veprimet tuaja të ardhshme, bëhuni të 
përgjegjshëm ndaj vlerave të demokracisë në shoqëritë e polarizuara multietnike në të cilat 
qëndron civilizimi perëndimor.  

